Stellarium, liber VII., pars III., articulus II.
Circa secundum mysterium videlicet noticialis vel scientialis luminositatis investigandum: utrum ipsa Beata Virgo mater Dei in statu huius vitae sciverit omnia. Videtur namque, quod plura ignoraverit, quia perditum Iesus triduo quaesivit ignorans ubi foret Luc. II.
 Item ipso invento in templo cum dixisset Iesus: Quid est, quod me quaerebatis? Nesciebatis, quia in his, quae Patris mei sunt oportet me esse.
 Subditur, quod ipsi, id est Maria et Ioseph non intellexerunt verbum.
Item ipsa turbata est in sermone angeli salutantis Lucae I., et quasi nesciens de modo incarnationis divinae quaesivit dicens: Quomodo fiet istud, quoniam virum non cognosco etc.
 

Praeterea sancti in patria nil sciunt, nisi ad beatitudinem pertinentia, ergo sancti in via tamen ad beatitudinem viae pertintentiam sciunt. Et per consequens Beata Virgo in via tantummodo ea scivit, quae sunt pertinentia ad beatitudinem viae et ad sui ac aliorum aedificationem, nam et superfluum videtur scivisse alia.

Contra Ioh. XIV.
 Spiritus Sanctus docebit vos omnem veritatem, ergo creatam et increatam. Item omnia facta sunt propter hominem, iuxta quod Aristoteles II. Physicorum: Nos sumus quodammodo finis omnium. Unde de omnibus tenetur homo gratias agere. Si ergo non omnia cognovisset, imperfecta fuisset eius gratiarum actio. Praeterea omnis scientia de numero bonorum honorabilium est, I. De anima. Sed ei nullum bonum defuit, quia omni gratia plena fuit, ergo omnes scientias habuit. Praeterea anima Christi scivit omnia, quae Deus, nec tamen ei est aequalis in scientia per modum sciendi. Sed sicut anima Christi immediate se habet ad Deum, ita anima Beatae Virginis ad animam Christi, ergo Beatae Virginis anima scivit omnia, quae anima Christi, sed imperfectiori modo.

Pro responsione ad quaestionem secundum Magnum Albertum super „Missus est” caput CLIV notandum, quod Beata Virgo in cognitione sua habuit plura privilegia.  

Primum est perfecta cognitio Trinitatis Dei sine medio, quam habuit in via per specialissimam gratiam.

Secundum est perfecta cognitio mysterii incarnationis, et hanc habuit per gratiam et singularem experientiam.

Tertium est cognitio suae revelationis et certificatio praedestinationis, quam habuit per revelationem et causam, quia scilicet novit se matrem Dei esse, quam impossibile foret damnari.

Quartum est animae suae et spirituum per species proprias cognitio, quam habuit dispositive per naturam, completive per gratiam. Et secundum hanc vidit angelos, animas et daemones, ut infra de gratia sapientiae patebit latius *articulus III huius partis.*

Quintum est perfecta cognitio omnium ad statum viae pertinentium, quam habuit per gratiae illustrationem, vel infusionem et inspirationem. Unde habuit perfectam cognitionem omnium scripturarum, operandorum et contemplandorum. Et quod ipsa fuerit prophetata in omnibus scripturis prophetarum et figuris designata. 

Sextum est cognitio omnium circa se futurorum, quam habuit per revelationem, et in speculo lectionem atque scripturarum cognitionem.

Septimum est cognitio omnium ad statum patriae pertinentium, quam habuit per contemplationis revelationem.

Octavum est omnium creaturarum, quae sunt in toto mundo, vel fuerunt aut erunt in rerum natura stantium cognitio, quam habuit per naturam et gratiam et contemplationem.

Si enim istud Adae est concessum et datum, ut omnium animantium terrae et volatilium caeli et bestiarum notitiam haberet, et omnibus nomina vocaret congruentia secundum suas proprietates Gen. II.
 Item si Aristoteli et philosophis ac medicis datum est nosse omnium herbarum virtutes, lapidumque metallorum atque stellarum caeli, quoniam teste Hieronymo Aristoteles non solum scivit naturas rerum, sed et scriptas in libris tradidit. Quid mirum si Mariae, quae fuit gratia plena et Dei veri mater donatum sit omnium creaturarum cognitionem perfectam habere maxime cum et paganis philosophis, ut dictum est magna pro parte creaturarum cognitio est donata.

Nonum privilegium, quod habuit Matutinam simul et Vespertinam cognitionem. Matutinam per gratiam, Vespertinam vero per naturam et gratiam.

Decimum est conclusio ex praedictis omnibus, quod scilicet nullius propriae habuit ignorantiam. Unde propter obiectiones, quae fieri possent, dicimus, quod Beata Virgo sufficienter perfecta fuit per habitum naturae et gratiae in operationes exire, et finem consequi cuiuslibet scientiae. Et hac scientia exivit in actum et operationem, quando, ubi et qualiter et quantum ordinabatur sibi ad beatitudinem et aliis in salutem. Habuit etiam perfectam cognitionem omnium ad beatitudinem suam secundum statum viae pertinentium vel ad gratiam impertinentium. Unde ipsius anima beatissima nulla habuit in se inutilia vel impertinentia, sed per totum fuit plena gratia. Unde omnia, quae fuerunt in ipsius anima vel naturalia vel acquisita, sic erant gratia informata vel cum gratia coniuncta, ut omnia essent gratuita. Et per consequens fuit omnis scientia eius gratuita, et omnis operatio eius gratuita, ut sine omni restrictione largissima et verissima interpretatione esset omnipharia gratia plena. Haec Albertus. 

Ad illud igitur in contrarium videlicet, quod perditum Iesum requisivit dicitur, quod hoc magno factum est sacramento, ut ad tempus dono scientiae illius rei suspenderetur, sicut et donum prophetiae ad tempus prophetis subtrahebatur ad utilitatem eorum, quatenus iterum cum dolore petentes humiliarentur prophetae et Dei esse experientur non suum, quod habebatur, sicut patet de Heliseo IV., Regum III. Ita factum est hoc etiam ad utilitatem, ut scilicet ad tempus breve interdiceretur Mariae noticia de Iesu, ubi sit secundum corpus, quatenus illo dolore percussa magna nobis merita per patientiam thesaurizaret, at quod exemplum nobis daret requirendi Iesum inter cognatos et notos, id est inter sanctos. 
Ad illud, quod non intellexerunt verbum Christi de patre celesti loquentis, respondetur secundum Ludolphum Carthusiensem, quod sic est accipiendum, non intellexerunt, id est non animadverterunt, licet crederent Dei filium. Vel quia non ita plene, ut postmodum intellexerunt talia de divinitate loquentem saltem, quoad Ioseph aliosque inibi assistentes, qui non fuerunt assueti talia audire de divinitate. Non autem hoc de beata Maria dicitur absolute.

Ad aliud dicendum, quod illa turbatio Virginis in sermone angeli non fuit ex ignorantia, sed quia prudens dat nobis legem, non statim credere omni spiritui, sed probare utrum ex Deo sit, iuxta sententiam Apostoli. Processit ergo illa turbatio potius ex humilitate, quae se non reputavit dignam tantae exaltationi, quanta per angelum sibi annuntiabatur, vel tantae salutationi. Nec tamquam ignara aut dubia quaesivit, quomodo fiet istud, quia bene scivit, quod apud Deum non est impossibile omne verbum. Et quod iuxta Esaiae vaticinium cap. VII.: Virgo concipere et parere debuit filium Dei.
 Sed idcirco quaerit, ut angelo docente de mysterio incarnationis divinae fideles certiores in fide redderentur, et patesceret omnibus, quia virtute Spiritus Sancti concepit filium Dei.

Ad illud, quod superfluum est scivisse omnia alia, quae non pertinebant ad beatitudinem viae, dico, quod non, quia omnis scientia est de numero bonorum honorabilium, id est de anima, sed operari secundum omnem scientiam foret superfluum ad beatitudinem. Dico ergo cum Alberto ubi supra, quod eius scientia exivit in actum et operationem solum, tunc quando, ubi qualiter et quantum ordinabatur sibi in beatitudinem et aliis in salutem, ut patuit *circa decimum privilegium* suae cognitionis. Claret igitur responsio ad quaesitum, quod scivit omnia. 
Sed circa hoc plurima occurrere possunt particularia dubia pro ampliori elucidatione opportuna.

Primum dubium, si Beata Virgo scivit omnes mechanicas artes vel scientias, quae continentur in his versibus:

 Lana, nemus, miles, nautatio, rus, medicina, 
versus: ac ars fabrilis mechanicae sunt iste ubi septem artes numerantur. 
Et videtur, quod non, quia natura non deficit in necessariis, nec abundat in superfluis II. De anima, ergo multo fortius gratia. Sed quaedam artes mechanicae erant Beatae Virgini necessariae, sicut muliebres, quaedam superfluae sicut viriles, ergo illas habuit et non istas. Item videtur, quod illas mechanicas muliebres, quae sunt subtiliores nescivit, sicut eas, quae fiunt aurifrigiis et sericeis operibus et subtilibus futuris et huiusmodi, quia ista subtilia magis ordinantur ad vanitatem, quam utilitatem. Operatio autem et scientia Beatae Virginis fuit tamen ad utilitatem, ergo etc. Illa etiam subtilia operari multum repugnant contemplationi, quia requirunt multam attentionem cogitationis. Maria autem optimam partem elegit, scilicet perfectam contemplationem, igitur etc.

Contra. Matri Dei nullum bonum defuit, quia gratia plena fuit, sed omnis scientia etiam mechanica est de numero bonorum, igitur etc.
Ad dubium igitur respondetur, quod Beata Virgo habuit scientiam artium mechanicarum aliis excellentiorem, et operationem subtiliorem in illis etiam muliebribus artibus subtilioribus, quod probatur secundum Albertum super „Missus est” ca. CXL. triplici via.

Primo ex eius invincibilitate. Ipsa enim, ut ait Damascenus a nullo illustrium vincitur. Hae autem artes subtiliores sunt scientiae et opera illustrium feminarum, ergo etc.

Secundo ex eius humilitate. Eius enim operatio fuit humillima et laudabilissima, sed maior et laudabilior humilitas apparet scire nobilia et subtilia et operari vilia et communia, quam tamen scire vilia et grossa ac operari talia, ergo Beata Virgo etsi operata sit vilia, scivit tamen nobilia.

Tertio ex effectus qualitate, quia dignissimum ad quod ordinantur artes mechanicae est vestitus. Primo enim anima, postea corpus, deinde vestimentum Lucae XII.
 Sed dignissimum omnium vestimentorum fuit tunica inconsutilis, quam fecit Beata Virgo, ergo habuit scientiam artis mechanicae in summo. Ad obiecta in contrarium dicitur, sicut patuit supra, quod licet ipsa sciverit omnes artes, tamen eius scientia exivit in actum et operationem non omnium, sed earum solum, et tunc, quae, quando, ubi, qualiter et quantum ordinabantur sibi in beatitudinem et aliis in salutem, ut semper ordinaret ea ad utilitatem non ad vanitatem, nec impediretur in ea contemplatio.
Secundum dubium de artibus liberalibus. Utrum illas sciverit in summo. Respondetur breviter secundum eundem Albertum, quod sic patet. Primo ex praefiguratione Proverb. IX. Sapientia aedificavit sibi domum excidit columnas septem.
 Illa quippe domus est Beata Virgo. Septem columnae sunt septem artes liberales. Item mille clipei pendent ex ea, scilicet turrae David omnis armatura fortium Canticorum IV.
 Turris David est Sacra Scriptura. Clipei scientiae philosophicae et scientiae liberales, quae pertinent ad munitionem Sacrae Scripturae, ergo sanctorum est illas scire et per consequens a fortiori est Beatae Virginis. 

Solutio patet, quia quidam sancti laudantur de talibus scientiis, sicut Hieronymus, Augustinus etc., et sancta Katherina, ergo Beatae Virgini non debuit deesse ista materia laudis. Claret itaque, quod Beata Virgo scivit primo grammaticam, quia super illud Lucae. II. Maria conservabat omnia verba
 haec Glossa dicit, quod legerat in diversis prophetis, ergo scivit legere et per consequens intelligere, quia legere et non intelligere est negligere. 

Item ipsa secundum Hieronymum et Damascenum in templo fuit enutrita ubi virgines instruebantur secundum legem Moysi principium, autem eruditionis est grammatica. Amplius grammatica est recte loquendi scientia, sed Beata Virgo nunquam peccavit in loquendo, ergo eam habuit in summo.

Secundo rhetoricam scivit, nam dicit Augustinus in De doctrina Christiana, quod in Sacra Scriptura sunt diversi colores rhetorici. Sed Beata Virgo Sacram Scripturam perfecte scivit, ergo et rhetoricam. 

Item iura civilia et canonica, leges et decreta, quod scierit in summo, patet hoc modo, quia sapientia advocati in tribus daret. Primum, quod obtineat apud iudicem iustum et sapientem. Secundum, quod contra adversarium astutum et sagacem. Tertium, quod in causa desperata.

Sed Beata Virgo obtinuit apud iustissimum et sapientissimum Deum contra adversarium callidissimum diabolum in causa nostrae liberationis desperatissima sententiam optatam. Unde sapientissimus Deus elegit eam tamquam sapientissimam advocatam pro nobis, ergo omnia, quae ad  hoc officium pertinent super omnes novit.

Item alii advocati et procuratores possunt iniustum probare esse iustum sophisticae, sed non possunt facere. Beatissima autem Virgo hoc de iniusticia nostra fecit, ergo pro omnibus improportionabiliter allegare scivit. Amplius ipsa habet auctoritatem leges condendi et interpretandi. Cum enim generalem constitutionem habeat facere papa in omnibus spiritualibus et ecclesiasticis extra de consti.ca.finali. In temporalibus autem generalem legem potest facere imerator, ca. de legibus et consti. principium libro II. et libro finali.  Beatissima Virgo est imperatrix et domina papae et totius mundi, ergo penes ipsam fuit legum conditio et interpraetatio et omnia iura in arca cordis clausa habuit, utpote quae Spiritu Sancto plena fuit per quem, scilicet Spiritum Sanctum reges regnant et legum conditores iura decernunt Proverb.VIII. ca.,
 ergo rhetoricam scivit in summo.

Tertio, quod logicam sciverit in summo, patet, quia haec est utilissima ad scientiam Sacrae Scripturae et ad fidei confirmationem ac haeresum confutationem atque rationis redditionem de ea, quae in nobis est fide, ergo cum ista scientia sit maxime necessaria sanctis, per conseqens Beatae Virgini. 

Quarto musicam scivit, quia tam in veteri, quae in nova lege erant cantores et usus cantus ad cultum Dei. Cantus autem recte scitur per musicam, ergo cum ad cultum Dei pertineat scientia, haec ipsa scivit eam. Item vox Virginis benedicte fuit delectabilissima perfectissimo auditui, scilicet Christi, ergo eius vox fuit maxime harmoniaca.

Quinto arithmetricam etiam scivit, quia haec agit de numeris. Numeri autem in Sacra Scriptura sunt mystici, et secundum diversitatem numerorum diversa per eos significantur mysteria, ut patet in ternario, senario, et denario, et sic de aliis, sicut in multis Scripturis et glossis manifestum est. Praeterea in Sacra Scriptura fiunt computationes  annorum ut de Iacob, Isaac, et aliis, et festa diversa aguntur, ad quae necessaria est scientia computi. Haec autem omnia pertinent ad arithmetricam, ergo cum ipsa scientia sit necessaria ad Sacram Scripturam, sequitur quod Beata Virgo sciverit eam. 


Sexto scivit geometriam, quia in Sacra Scriptura diversae sunt mensurae, ut mensura ephi, bachi, chori, modii, et similia plura, ut patet in Ezechiele praecipue, ubi est magna valde difficultas de mensuratione templi et tabernaculi. De huiusmodi autem est geometria, ergo eam scivit. 
Septimo scivit astronomiam, quia in Sacra Scriptura agitur de sideribus et stellis Gen. I. Sed de his est scientia astronomiae, ergo ipsa est necessaria ad theologiam, et per consequens Beata Virgo scivit eam.

Praeterea mathematicam, quam perfecte sciverit, patet, quia ipsa fuit  perfectissima secundum affectum, ergo et secundum intellectum. Sed ipsa per affectum dilexit omnia diligibilia, ergo scivit omnia scibilia. Item dicitur, quod Abraam sciverit huiusmodi scientias et per eas ditatus est, ergo et Beata Virgo eas scire debuit, cui nullum bonum defuit, quod in aliis fuit sanctis.

Insuper physicam et medicinam, quod ipsa sciverit in summo, quia per diversas proprietates lapidum, specierum, lignorum et animalium ac ceterarum rerum naturalium diverse figurantur intelligentiae mysteriorum in Sacra Scriptura. Ergo sine intelligentia rerum naturalium non est perfecta intelligentia Sacrarum Scripturarum, sed Beata Virgo perfectissime scivit Sacram Scripturam, ergo etc.

Item summa scientia medicinae est scire curare morbos solo verbo. Iuxta illud metrum. 
Virtus inest gemmis, maior herbis, maxima verbis.
Et ad hoc non solum scire curare morbos corporis, sed et animae et scire utrosque sanare ad immortalitatem. Talem habuit medicinae scientiam Beata Virgo, ergo in summo etc. 
Amplius hoc claret etiam a maiori arguendo, quia si paganus Aristoteles hoc habuit donum scientiae a Deo, quod, sicut Hieronymus testatur, proprietates rerum naturasque non solum scivit sed et legendum libris tradidit. Alii etiam philosophi et medici ut Avicenna, Galenus
, Constantinus, Hypocras etc. scierunt et docuerunt rerum naturas et virtutes. Quid mirum, si Deus Matri Suae id dedit, quod et infidelibus bonum praestitit, cum ipsa super omnem creaturam post Christi animam plena gratia fuit. 

Denique methaphisicam scivit, quia haec summae necessaria est ad theologiam.

Tertium principale dubium adhuc restat,utrum Beata Virgo scivit in summo totam theologiam. 

Ad quod ex praemissis omnibus patet responsio secundum eundem Albertum, quod sic, quia unctio Spiritus Sancti, qua plena erat, docebat eam omnia. Unde fuit doctrix apostolorum, et habet aureolam praedicatorum. Hoc autem declaratur per materiam libri Sententiarum. Nam scivit totum librum Sententiarum. 
Primo quidem librum primum Sententiarum, cuius materia reducitur ad duo, scilicet ad materiam de Trinitate, et materiam de praedestinatione Dei et potentia ac voluntate Dei. Sed Beata Virgo prae omnibus scivit et contemplata est deitatem et eius trinitatem personarum, cuius et potentiam et bonitatem in seipsa experta fuit ad salutem omnium praedestinatorum.

Secundus liber Sententiarum agit de angelis et operibus sex dierum atque de statu hominis. Haec omnia perfectissimae scivit, ut supra claruit.

Tertius liber agit de incarnatione verbi et virtutibus. Haec omnia scivit in summo et per experientiam.

Quartus agit de sacramentalibus gratiis et resurrectione. Gratias sacramentales Dei mater in summo habuit, ut tactum est supra. Corpus etiam simillimum corporibus resurrectionis habuit. Nam corpora resurrectionis sunt immunia a culpa et poena. Corpora vero sanctorum in via sunt obnoxia culpae et poenae. Inter haec fuit medium corpus Beatae Virginis, unde patet, quam gloriosissima, quamque felicissima fuerit benedicta Virgo Maria. Vere in eius lauda deficit omnis mens et lingua. O, vere monstrum caeleste, ut ita dicam cum sancto Ignacio. O admirabilis excellentia eius dignitatis et scientiae, hoc solum superest, ut nos miseri humiliter eam deprecemur quatinus digni habeamur eam laudare in caelo sine fine.

Articulus tertius, quod gratia multiplici plena fuit Beata Maria. Et hic ponuntur XII differentiae gratiarum.
� Lc 2,46


� Lc 2,49


� Lc 1,34


� cf Io 14,26


� cf Gn 2,19-20


� Is 7,14


� cf. Lc 12,23


� Prv 9,1


� Ct 4,4


� Lc 2,19


� Prv 8,15


� Galienus a szövegben

